11. februar 2011 UPA 2011/34

Uunga siunnersuut: Nioqqutissanik eqqussuineq annissuinerlu pillugit Inatsisartut inat-
sisaata allanngortinneqarneranik Inatsisartut inatsisaat nr. xx, xx 2011-meersoq
(Imaani uuliasiorfinnut il.il. nunaviup toqqavianiittunut akitsuuteqanngitsunik nioqquteqar-

neq)
§1

Nioqqutissanik eqqussuineq annissuinerlu pillugit Inatsisartut inatsisaanni nr. 18, 30. oktober
1992-imeersumi, Inatsisartut inatsisaatigut nr. 12, 21. maj 2010-meersukkut kingullermik al-

lanngortinneqartumi una allanngortinneqarpoq:

1. § 18, imm. 3-tut ilanngunneqassaaq:

”Imm. 3. Tunisassiorfiit, imaani uuliasiorfiit aamma sanaartukkat allat, matumani ilanngullu-
git ruyjorit tamakkununngalu sanaartukkat attuumassutillit, umiarsuit kiisalu atortut allat,
imaatigut killeqarfiup iluani kiisalu Kalaallit Nunaata toqqaviata iluani aatsitassanik misissu-
eqqaarnermut, misissuinermut piiaanermulluunniit atorneqartut, nioqqutissanik akitsuuteqan-
ngitsunik taquassarsisinneqarsinnaanerat pillugu maleruagassanik Naalakkersuisut aalajanger-

saasinnaapput.”
§2

Inatsisartut inatsisaat ulloq 1. maj 2011-mi atortuulissaagq.

Kalaallit Nunaanni Namminersorlutik Oqartussat, ullog xx. xxxx 2011

Kuupik Kleist

Inatsisissatut siunnersuummut oqaaseqaatit

Oqaaseqaatit nalinginnaasut

1. Inatsisissatut siunnersuutip tunngavia

Kalaallit Nunaanni inuussutissarsiutillit, imaani uuliasiorfinnut il.il. akitsuuteqarfiusup avata-
aniittunut, kisiannili Kalaallit Nunaanni imaatigut killeqarfiup iluaniittunut imaluunniit nu-
naviup toqqaviata iluanniittunut, nioqqutissanik tunisaqarsimasut maleruagassat atuuttut naa-
pertorlugit eqqussuinermi akitsuutinik utertitsivigineqarsinnaanngillat. Niogqutissat nunani
allani umiarsualivimmiit imaani uvuliasiorfinnut il.il. toqqaannartumik tunineqartut eqqussui-
nermi akitsuummik maanna akitsuuserneqartussaanngillat, niogqutissammi akitsuuteqarfi-
usumut eqqunneqarsimanngimmata. Nioqqutissat akitsuuteqarfiusumut eqqunneqarsimagunik
akitsuuserneqartussaapput eqqussuinermilu akitsuutaat akilerneqarsimassalluni akilerneqas-
salluniluunniit.

Inuussutissarsiutinik ingerlatagartut maleruagassat atuuttut malillugit umiarsuit timmisartullu,
Kalaallit Nunaanni akitsuuteqarfiusumiit danskit, savalimmiormiut imaluunniit nunat allat
umiarsualiviannukarlutik timmisartoqarfiannukarlutilluunniit aallartussat, nioqqutissanik akit-
suuteqanngitsunik taquassarsisissinnaavaat. Maleruagassat taakku aammattaaq uuliasiorfinnut
iL.il. akitsuuteqarfiusup avataaniittunut, kisiannili imaatigut killeqarfiup iluaniittunut imaluun-
niit nunaviup toqqaviata iluanniittunut taquassarsisitsinernut atuutsinneqarnissaat pissusissa-
misuussaaq, tassuunakkullu kalaallit suliffeqarfiutaat nunat allamiut nioqquteqartartuinut
unammillernissamut periarfissagissaarnerulersillugit.

2. Inatsisissatut siunnersuutip imarisai
Siunnersuutigineqarpoq tunisassiorfiit, imaani uuliasiorfiit aamma sanaartukkat allat, matu-

mani ilanngullugit ruujorit tamakkununngalu sanaartukkat attuumassutillit, umiarsuit kiisalu
atortut allat, imaatigut killeqarfiup iluani kiisalu Kalaallit Nunaata toqqaviata iluani aatsitassa-
nik misissueqqaarnermut, misissuinermut piiaanermulluunniit atorneqartut, nioqqutissanik
akitsuuteqanngitsunik taquassarsisinneqarsinnaanerat pillugu maleruagassanik Naalakkersu-
isut aalajangersaasinnaanermut piginnaatinneqassasut.

Siunnersuutip kingunerissavaa umiarsuit timmisartullu nunat allat umiarsualiviannukarlutik
timmisartoqarfiannukarlutilluunniit aallartussat, nioqqutissanik akitsuuteqanngitsunik taquas-
sarsisinnegarsinnaanerat pillugu maleruagassat maanna atuuttut, uuliasiorfiit il.il. nioqqutissa-
nik akitsuuteqanngitsunik taquassarsisinneqarsinnaanerannik ilaneqarnerat.

3. Pisortanut aningaasatigut allaffissornikkullu sunniutissai

Siunnersuutip pisortanut isertitassatigut taasarialinnik sunniuteqarnissaa naatsorsuutigineqan-
ngilagq.

4. Inussutissarsiutinik ingerlatagartunut aningaasatigut allaffissornikkullu sunniutissai

Nunanit allanit pisiortorfigineqartut unammillerfigineqarsinnaalernissaannut periarfissaqaler-
nerup kingunerisaanik inuussutissarsiutinik ingerlatagartunut aningaasatigut annikitsuinnar-
mik pitsaasunilli siunnersuut sunniuteqassangatinneqarpoq.

Siunnersuut inuussutissarsiutinik ingerlataqartunut allaffissornikkut sunniuteqartussaanngilaq.

5. Avatangiisinut pinngortitamullu sunniutissai

Siunnersuut avatangiisinut pinngortitamulluunniit sunniuteqassanngilaq.

6. Innuttaasunut aningaasatigut allaffissornikkullu sunniutissai

Siunnersuut innuttaasunut aningaasatigut allaffissornikkullu sunniuteqassangatinneqanngilaq.

7. Naalagaaffeqatigiinnermut aammalu Namminersorlutik Ogartussanut tunngassuteqgartut

Inatsisissatut siunnersuut naalagaaftfeqatigiinnermut tunngassutilinnik imaqganngilaq.

8. Ogartussaasunik soqutigisagagatigiinnillu tusarniaaneq

Siunnersuut, massuma siulia, KANUKOKA-mut, Kalaallit Nunaanni Sulisitsisut Peqatigiiffi-
annut, NUSUKA-mut, Sulinermik Inuussutissarsiuteqartut Kattuffiannut, KNAPK-mut,
Inuussutissarsiornermut Sulisoqarnermullu Naalakkersuisogarfimmut, Isumaginninnermut
Naalakkersuisoqarfimmut, Peqqinnissamut Naalakkersuisoqarfimmut, Nunap iluani pissutsi-
nut Naalakkersuisoqarfimmut, Pinngortitamut Avatangiisinullu aamma Aatsitassat pillugit
Pisortaqarfimmut tusarniaassutigineqarpoq.

Tusarniaanermut akissuteqarput Kalaallit Nunaanni Sulisitsisut Peqatigiiffiat, Inussutissarsi-
or

nermut Sulisogarnermullu Naalakkersuisoqgarfik, Pilersuisoq, Isumaginninnermut Naalakker-
suisoqarfik aamma Aatsitassat pillugit Pisortaqarfik.

Tunisassiorfiit, imaani uuliasiorfiit il.il. niogqutissanik akitsuuteqanngitsunik taquassarsisin-
neqarsinnaanerat pillugu siunnersuut tusarniaassutigineqarluni akissutigineqartuni tiguneqar-
simasuni oqaaseqaateqarfigineqarsimanngillat. Tusarniaanermi akissutini inuit viinninik imi-





gassanillu kimittuunik eqqussinissamut akuersissuteqarfigineqarnissaannut qanoq annertu-
gisumik periarfissaqalernissaat eqqartorneqarnerupput. Naalakkersuisut aalajangiipput
apeqqutip matuma ingerlateqqinneqalersinnagu imigassanut aalakoornartortalinnut politikki
pillugu nassuiaat UPA 2011-mi oqaluuserineqartussaq utaqqineqassasoq.





Inatsisissatut siunnersuummi aalajangersakkanut ataasiakkaanut oqaaseqaatit

§ 1-imut

Nr. 1-imut

Tunisassiorfiit, imaani uuliasiorfiit aamma sanaartukkat allat, matumani ilanngullugit ruujorit
tamakkununngalu sanaartukkat attuumassutillit, umiarsuit kiisalu atortut allat, imaatigut kil-
leqarfiup iluani kiisalu Kalaallit Nunaata toqqaviata iluani aatsitassanik misissueqqaarnermut,
misissuinermut piiaanermulluunniit atorneqartut, nioqqutissanik akitsuuteqanngitsunik
taquassarsisinneqarsinnaanerat pillugu maleruagassanik Naalakkersuisut aalajangersaasinnaa-
nermik piginnaatinneqarnissaat siunnersuutigineqarpoq.

Siunnersuutip kingunerissavaa umiarsuit timmisartullu, danskit, savalimmiormiut imaluunniit
nunat allat umiarsualiviannukarlutik timmisartoqarfiannukarlutilluunniit aallartussat, nioqqu-
tissanik akitsuuteqanngitsunik taquassarsisinneqarsinnaanerat pillugu maleruagassat maanna
atuuttut imaani uuliasiorfinnik il.il. Kalaallit Nunaanni imaatigut killeqarfiup iluaniittunik
imaluunniit nunaviup toqqaviata iluanniittunik, kisiannili akitsuuteqarfiup avataaniittunik ni-
oqqutissanik akitsuuteqanngitsunik taquassarsisinneqarsinnaanerannik ilaneqarnerat.

§ 2-mut

Inatsisip ulloq 1. maj 2011-mi atortuulernissaa siunnersuutigineqarpoq.





